PH2.2 – PLYGIANT GOLAU

Mae’r fanyleb yn disgrifio’r gofynion yn fwy manwl nag o’r blaen. Mae hafaliad Deddf Snell wedi'i ysgrifennu mewn modd sy’n pwysleisio cymesuredd. 

Yr unig gymhwysiad o adlewyrchiad mewnol cyflawn y mae’n rhaid ei ddysgu yn awr yw’r ffibr optegol (‘craidd trwchus’) amlfodd indecs arwahanol. Ystyr indecs arwahanol yw bod y craidd yn cael ei wneud o wydr ag un indecs plygiant a’r cladin o wydr ag indecs is (mae angen i’r myfyrwyr wybod pam mae’n rhaid iddo fod yn is), gyda newid mawr yn yr indecs ar y rhyngwyneb.

Er bod ffibrau o’r fath yn dda ar gyfer cludo golau ar gyfer goleuo, mae angen i’r myfyrwyr wybod na ellir eu defnyddio i drawsyrru cyfres gyflym o ddata dros bellter hir. Y broblem yw gwasgariad amlfodd. Bydd golau sy’n teithio ar ongl i echelin y ffibr (pelydryn A yn y diagram) yn teithio ymhellach ar gyfer hyd echelinol penodol o ffibr na golau (fel pelydryn B) sy’n teithio’n baralel i’r echelin, neu ar ongl lai iddi, ac felly bydd yn cyrraedd yn hwyrach. Felly mae’r amser pan fydd elfen o ddata sydd wedi’i hamgodio yn y golau yn cyrraedd yn cael ei wasgaru. Gallai’r elfen ddechrau cyrraedd (ar hyd y llwybr byrraf) cyn i’r elfen flaenorol orffen cyrraedd ar hyd ei llwybr hiraf. Gall dryswch hyd yn oed gwaeth ddigwydd.
Mae dwy ffordd o ddatrys problem gwasgariad amlfodd…

•
Gwneud ffibrau gyda chraidd sydd ag indecs graddedig. Golyga hyn greiddiau sydd ag indecs sy’n mynd yn is yn raddol wrth fynd allan o’r echelin tuag at y rhyngwyneb â’r cladin. Po leiaf yr indecs, cyflymaf y mae’r golau yn teithio ac felly, os yw’r graddio wedi’i gyfrifo’n gywir, bydd y llwybrau hiraf, igam ogam yn manteisio ar y ‘cyfrwng cyflymach’ ac felly ni fyddant yn cymryd mwy o amser na’r llwybr echelinol, byr. Mae hyn yn ddyfeisgar iawn, ond cofiwch nad yw ffibrau ag indecs graddedig ym manyleb CBAC. 

•
Gwneud y craidd yn denau iawn, gyda diamedr nad yw’n fwy nag ychydig donfeddi o’r golau (neu isgoch) sy’n cael ei gludo. Monomodd yw ffibrau o’r fath. Mae golau’n teithio’n baralel i’r echelin. Nid oes moddau igam ogam. Mae angen i fyfyrwyr wybod hyn. Nid oes angen iddynt wybod pam mae ffibrau tenau iawn yn fonomodd. Mae hyn yn ffodus, oherwydd nid oes modd ei ddangos trwy opteg pelydrau, na hyd yn oed trwy gymhwyso Egwyddor Huygens mewn modd syml. Mae angen damcaniaeth tonnau electromagnetig.

( Mae’r wefan
http://www.techoptics.com/pages/Fiber%20Optics%20-%20Optical%20Fiber.html 
yn rhoi crynodeb ardderchog o ffibrau ar gyfer trawsyrru data, gyda ffeithiau a ffigyrau).

